
Bismillahirrahmanirrahim.

ALHAMDULILLAHI ROBBIL ‘AALAMIIN
WASOLAATU WASSALAAMU ‘ALAA
ASYRAFIL ANBIYAAI WAL MURSALIIN

WA ‘ALAAALIHI WASOHBIHI AJMA’IN.

Assalamualaikum warahmatullahi wabarakatuh,

Salam sejahtera, salam Malaysia Madani dan

salam UiTM di Hatiku.

Bahtera merentas samudera permai,
Layar dikembang penuh cermat;
Lembaran baru membuka tirai,

Amanat tersulam jadikan azimat

1. Alhamdulillah, setinggi-tinggi kesyukuran ke hadrat Allah SWT, atas nikmat
kesihatan dan kelapangan yang dianugerahkan kepada kita untuk berhimpun

dan bermuhasabah melalui Amanat Naib Canselor 2026.

2.  Meninggalkan tahun 2025 dan bermulanya lembaran baharu tahun 2026,
merakamkan pelbagai memori manis dan duka yang pastinya menjadi
sebahagian daripada perjalanan kita bersama. Justeru, Selamat Tahun Baharu

diucapkan kepada semua warga UiTM, walau di mana jua kita berada.

3. Apa yang telah berlalu menjadi kenangan bukan untuk kita berpatah balik, tetapi
bakal menjadi pengajaran untuk memperkukuh langkah kita seterusnya. Melalui

ungkapan, we cannot change the past, but we can shape the future, maka



dengan semangat baharu, kita akan terus melangkah ke hadapan bersama-

sama. Insya-Allah.

Dalam pada itu, tidak dilupakan mereka yang telah meninggalkan Kkita.
Sepanjang tahun 2025, kita telah kehilangan seramai 84 ahli keluarga UiTM,
yang mana 43 daripadanya ialah pelajar, manakala 41 daripadanya pula
merupakan staf. Tidak lupa juga para alumni UiTM yang telah meninggalkan
legasi mereka untuk kelangsungan generasi, mahupun ahi keluarga yang

menjadi benteng penguat kita sebelum ini.

Marilah kita bersama—sama menghadiahkan Al-Fatihah, supaya roh mereka
dicucuri rahmat, diampunkan segala dosa, serta ditempatkan dalam kalangan
orang-orang yang beriman dan beramal soleh.

(BACAAN AL-FATIHAH)

Hadirin yang dikasihi sekalian,

6.

Tahun ini menandakan fasa penutup kepada agenda UiTM2025, suatu tempoh

transformasi menyeluruh yang kini hasil dan impaknya mula dizahirkan.

Walaupun fasa transformasi ini berada di penghujung, fokus universiti
terhadap hasil dan impak strategik terus diperkukuh, selari dengan hala tuju
Kementerian Pendidikan Tinggi. Pencapaian merentas pelbagai petunjuk
prestasi mencerminkan kedudukan UiTM yang semakin kukuh ke arah

pengiktirafan pada peringkat global.

Kejayaan ini bukan hasil usaha satu pihak semata-mata, tetapi lahir daripada
komitmen kolektif seluruh ekosistem UiTM, iaitu warga akademik dan
pentadbiran, para pelajar, rakan industri, agensi kerajaan, komuniti serta
sokongan berterusan alumni, termasuk naungan Raja-Raja dan Istana Negeri.

Dengan izin Allah SWT, kita telah berjaya mengharungi fasa ini dengan baik.



10.

Dalam meniti transformasi ke fasa yang baharu, perkara yang baik akan terus
diperkukuh, manakala yang belum tercapai hasratnya akan diteliti semula secara
objektif dan berhemah. Hal ini sangat penting kerana landskap pendidikan tinggi
sentiasa berubah, ditambah lagi UiTM turut berdepan realiti kewangan yang
mencabar, termasuk defisit yang berlarutan sejak empat tahun ini. Justeru, hala
tuju dan kebersamaan wargalah yang akan menjadi kunci untuk memastikan

UiTM, universiti keramat yang kita sayangi ini terus berdaya saing.

sepanjang tahun 2025 kita telah berjaya mencapai satu tahap yang
membanggakan hasil usaha bersama seluruh warga UiTM. Justeru, setinggi-
tinggi penghargaan dan terima kasih diucapkan kepada semua. Marilah, sama-
sama kita berikan tepukan gemuruh atas kejayaan UiTM sepanjang tahun
2025.

Hadirin sekalian,

11.

12.

13.

Tahun 2026 menandakan fasa peralihan penting kepada permulaan
pelaksanaan UiTM2030. la bukan sekadar pertukaran perancangan, tetapi titik

mula kepada hala tuju baharu yang lebih strategik, mencabar dan berimpak.

Berlandaskan peralihan inilah, UiTM melangkah ke fasa seterusnya melalui
UiTM2030, sebuah Pelan Transformasi Berimpak Tinggi yang dirangka
meletakkan UiTM sebagai universiti peneraju dalam memacu transformasi

bumiputera profesional, demi kemakmuran negara.

Sejak penubuhannya pada 1956, perjalanan perancangan strategik UiTM
berkembang secara berfasa seiring dengan pelaksanaan daripada RMK-1
hingga RMK-13. Setiap fasa mencerminkan peranan UiTM dalam pembangunan
negara, bermula dengan pemerkasaan kemahiran dan mobiliti sosial
Bumiputera, diikuti peluasan akses pendidikan, pengukuhan modal insan,

profesionalisme, teknologi dan inovasi.



14.

15.

Sehubungan itu, perancangan transformasi UiTM2020 hingga UiTM2040 telah
digerakkan oleh Pejabat Transformasi Universiti secara tersusun, berfasa dan
strategik. Perancangan ini dibangunkan melalui pendekatan kolaboratif,
inklusif dan berpaksikan data dengan penglibatan lebih 30,000 pemegang
taruh, serta penjajaran yang jelas dengan aspirasi nasional dan trend

pendidikan tinggi global.

Hasilnya ialah pelan transformasi UiTM yang berfasa dan progresif, bermula
dengan UiTM2025 yang menekankan pembudayaan nilai dan amalan kerja
(Culture Cultivation), diikuti UiTM2030 sebagai fasa transformasi berimpak
tinggi (High-Impact Transformation), seterusnya UiTM2035 menjurus kepada
pengembangan dan penginstitusian (Scaling and Institutionalisation), dan
akhirnya UiTM2040 vyang berteraskan pengoptimuman dan inovasi
(Optimisation and Innovation). Inilah landasan strategik jangka panjang

bagi memastikan UiTM terus terarah dan kekal relevan.

Hadirin yang dirahmati Allah SWT,

16.

17.

18.

Sebagai teras kepada UiTM2030, universiti ini digerakkan oleh aspirasi Visi,
Misi, Falsafah dan Objektif (VMFO) yang menjadi kompas hala tuju dalam
mendepani perubahan landskap global. Perubahan ini menuntut UiTM
menyeimbangkan keperluan dunia digital, cabaran kemanusiaan dan nilai, serta

agenda pembangunan bumiputera profesional yang berteraskan ilmu dan adab.

Atas kesedaran ini, pada 13 November 2025, UiTM telah melancarkan VMFO
baharu dengan menetapkan visi UiTM sebagai universiti unggul pemacu
Bumiputera Profesional, dan misi UiTM untuk melonjakkan keilmuan, adab dan
kepakaran bumiputera agar berjiwa usahawan melalui kurikulum termaju,
pembangunan bakat, penyelidikan berimpak dan sinergi industri ke arah

kemakmuran negara serta kesejahteraan sejagat.

Dalam falsafah UiTM, menegaskan bahawa kita percaya Allah SWT

menganugerahi manusia dengan bakat, minat dan kecenderungan yang



19.

20.

sekiranya diasuh, dididik dan dilatih dengan sempurna melalui penjanaan,
pemindahan dan pengintegrasian ilmu secara terbuka serta penerapan nilai-nilai
Islam, mereka berkemampuan menjuarai transformasi diri, masyarakat dan

negara.

Keseluruhan aspirasi ini diterjemahkan melalui 10 objektif strategik,
merangkumi  akses  pendidikan inklusif,  kurikulum  terkehadapan,
kebolehpasaran graduan, penyelidikan berimpak, jaringan strategik global,
pembangunan insan holistik, tadbir urus berintegriti serta kelestarian kewangan

dan organisasi.

Berlandaskan kerangka inilah, izinkan saya seterusnya menyentuh fokus

perancangan UiTM bagi tahun 2026.

Semua warga UiTM yang dikasihi,

21.

22.

Dalam memastikan UiTM kekal mampan, kualiti merupakan teras kepada
kecemerlangan universiti. Selaras dengan perancangan UiTM2030, Institut
Kualiti dan Pengembangan limu (InQKA) telah melancarkan 15 Objektif Kualiti
UiTM 2026-2030 sebagai kerangka rasmi pengurusan dan jaminan kualiti di
UiTM. Objektif baharu ini menyokong pencapaian objektif strategik universiti

secara holistik.

UiTM2030 digerakkan melalui 4 Fokus Strategik Utama yang saling
melengkapi, sebagai teras pelaksanaan iaitu:

Fokus Strategik 1:

Masa Hadapan Inovatif dalam Akademia, Pelajar dan Industri

Fokus Strategik 2:

Kecemerlangan Bumiputera dan Pembinaan Nusa

Fokus Strategik 3:

Penyepaduan Jaringan Strategik

Fokus Strategik 4:

Kesejahteraan Organisasi, Pertumbuhan Ekonomi dan Tadbir Urus



23.

24.

Keempat-empat fokus strategik ini direalisasikan melalui 10 Teras Impak

sebagai ukuran utama keberhasilan pelaksanaan inisiatif UiTM.

Perancangan strategik ini juga dipetakan secara menyeluruh, sejajar dengan
Rancangan Pendidikan Tinggi Malaysia (RPTM) 2026-2035.

Hadirin sekalian,

25.

26.

27.

28.

Melangkah masuk ke UiTM sebagai Naib Canselor pada November 2023, dan
Amanat Naib Canselor pertama saya pada tahun 2024, ada menekankan
kesinambungan dengan menghormati perancangan dan gagasan kepimpinan
terdahulu bagi memastikan kestabilan institusi terus terpelihara. Hal ini kerana,
UiTM merupakan sebuah universiti besar, yang sarat dengan sejarah, legasi dan

budaya kerja yang terbina sejak sekian lama.

Setelah dua tahun lebih pemerhatian dan pengalaman memimpin, pastinya
dalam realiti organisasi besar seperti UiTM, kita menghadapi pelbagai cabaran

terhadap perubahan yang perlu ditangani secara tuntas dan sistemik.

Lantaran itu, bagi Teras Impak : Tadbir Urus Tangkas dan Integriti,
pendekatan semak dan imbang, penjajaran semula organisasi serta kejelasan
akauntabiliti menjadi keutamaan. Dalam mengurus institusi berskala besar,
kawalan berlebihan hanya melambatkan keputusan. Sebaliknya, UiTM perlu
bergerak melalui pemberdayaan, mempercayai kepakaran PTJ dan

memperjelas tanggungjawab pada setiap peringkat.

Sehubungan dengan itu, pada tahun 2026, pemantapan tadbir urus universiti
akan dilaksanakan melalui penambahbaikan penstrukturan organisasi,
penubuhan Ombudsman UiTM selari dengan inisiatif Ombudsman Malaysia,
serta penilaian penggubalan Kaedah-kaedah Universiti Teknologi MARA di
bawah Akta 173 bagi memastikan pengurusan yang teratur, seragam dan patuh
undang-undang, disokong oleh peranan Pejabat Naib Canselor, Jabatan



29.

30.

31.

32.

33.

Undang-Undang, Bahagian Audit Dalam, Bahagian Integriti dan Pusat

Pengurusan Risiko sebagai mekanisme semak dan imbang institusi.

Bagi Teras Impak : Kecemerlangan Akademik, UiTM akan memperkukuh
pendekatan pengajaran dan pembelajaran bagi tahun 2026 melalui kaedah yang
lebih holistik dan fleksibel. Dengan kekuatan 520 program berakreditasi dan
jumlah enrolmen seramai 196,196 pelajar, pembelajaran teradun akan terus
diperkasakan dengan menggabungkan pembelajaran fizikal, digital dan

pengalaman maya.

Tambahan lagi, UiTM diiktiraf antara empat institusi terpilih sebagai Pusat
Verifikasi Kualiti (QVC) berstatus sementara oleh Agensi Kelayakan
Malaysia. Di bawah mandat ini, UiTM telah menilai 29 Kursus Micro-
Credentials Kendiri dari Tahap Sijil hingga Kedoktoran, sekali gus
mencerminkan kepercayaan dan keupayaan UiTM dalam jaminan kualiti

akademik secara berintegriti dan berwibawa.

Pada masa yang sama, pembelajaran berasaskan pengalaman akan dipacu
melalui penglibatan industri yang lebih bermakna, termasuk CEO@Faculty,
2u2i, learn and earn, serta peluasan laluan pembelajaran sepanjang hayat
melalui APEL. Pendekatan ini memastikan pelajar menguasai ilmu, dan memiliki
kemahiran dunia sebenar, sekali gus meningkatkan kesiapsiagaan dan

kebolehpasaran mereka.

Selari dengan hala tuju ini, UiTM turut diberi kepercayaan sebagai penyedia
program TVET berimpak tinggi, dengan sekurang-kurangnya 10 program
akademik diiktiraf sebagai High-End TVET pada peringkat nasional, sekali
gus mengukuhkan peranan UiTM dalam meneraju pembangunan bakat teknikal

dan profesional negara.

Selaras dengan penekanan KPT terhadap Asas Pembinaan Bangsa pula,
Mata Pelajaran Umum (MPU) UiTM berkaitan Perlembagaan dan sejarah

Malaysia yang diajar dalam bahasa Melayu akan terus dimurnikan melalui



34.

35.

36.

37.

kerjasama bersepadu antara Pejabat Pemerkasaan Adiwangsa dan Akademi

Pengajian Islam Kontemporari (ACIS).

Bagi Teras Impak : Pelajar Masa Hadapan dan Pembelajaran Sepanjang
Hayat, sehingga tahun 2025, UiTM menawarkan 261 micro-credential (MC)
dan 801 kursus MOOC dalam menyediakan laluan pembelajaran yang fleksibel

dan inklusif.

Usaha ini perlu dirancakkan melalui pembangunan katalog Micro-Credentials
dan MOOC yang lebih tersusun bagi menarik lebih banyak penyertaan yang
menyokong pembelajaran sepanjang hayat, selaras dengan konsep

pembelajaran stackable dan penubuhan Bank Kredit Akademik oleh MQA.

Seterusnya, prasarana dan pembudayaan teknologi universiti terus diperkukuh
melalui Teras Impak : Transformasi Digital. Capaian Wi-Fi UiTM Kini
mencapai purata 77 peratus di seluruh kampus, meningkat 8 peratus
berbanding 2024, dan disasarkan mencapai 100 peratus pada tahun ini di

seluruh kampus.

Selari dengan Hala Tuju Pendigitalan UiTM2030, UiTM akan mempercepat
pemodenan sistem teras, memperkukuh keselamatan siber dan data, serta
menyokong aplikasi yang menggunakan kecerdasan buatan (Al) dalam

pengajaran, penyelidikan dan perkhidmatan.

Hadirin sekalian,

38.

39.

Dalam Teras Impak : Kemahiran Pelajar dan Minda Keusahawanan,
pembangunan pelajar diperkasa melalui Model Mahasiswa Terbilang UiTM
(MMTU) menerusi inisiatif keusahawanan dan program pensijilan Al

menggunakan modul UTAMA Plus Al yang berasaskan Usaha, Takwa, Mulia.

Seiring dengan itu, UiTM melalui Jabatan Hal Ehwal Pelajar serta inisiatif

Jabatan Jaringan Industri, Komuniti dan Alumni memberi penekanan kepada

41.

42.

pembentukan graduan sebagai pencipta pekerjaan, bukan pencari
pekerjaan. Graduan digalakkan membina usaha niaga yang menjana peluang
pekerjaan, nilai sosial dan inovasi, sekali gus memperkukuh rantaian bakat
nasional, khususnya dalam industri berteknologi tinggi dan berteraskan

pengetahuan.

Selain itu, Jabatan Hal Ehwal Pelajar perlu memainkan peranan yang lebih
proaktif dalam menyerlahkan inisiatif keusahawanan pelajar, membina naratif
kejayaan yang konsisten, serta memperkukuh platform sokongan agar potensi

pelajar dapat diketengahkan dengan lebih menyeluruh.

Secara puratanya, sepanjang 2022 hingga 2025, seramai 24,000 pelajar UiTM
terlibat dalam aktiviti perniagaan di kampus. UiTM menyasarkan 15 hingga 20
peratus graduan berjiwa usahawan. Sehubungan itu, usaha ketampakan yang
lebih agresif perlu diperkukuh dan divisualkan secara lebih jelas, agar warga
terutamanya pelajar, ibu bapa, industri dan masyarakat benar-benar melihat nilai

sebenar keusahawanan pelajar UiTM.

Sebagai sokongan kepada ekosistem ini, Jabatan Perpustakaan
membangunkan Repositori Keusahawanan UiTM sebagai platform rujukan
bersepadu dan melaksanakan Briged Sukarelawan Perpustakaan bagi
pembangunan sahsiah pelajar, serta menerajui penubuhan Muzium Universiti,
Galeri 7 Dekad dan Kompleks Tun Arsyad Ayub sebagai pengurusan

khazanah ilmu dan warisan universiti.

Hadirin sekalian,

43.

Bagi Teras Impak : Penyelidikan, Inovasi dan Pengkomersialan, UiTM
memperkasa RDICE sebagai pusat penyelarasan penyelidikan berorientasikan
hasil. Sepanjang 2020 hingga 2025, UiTM memperoleh lebih RM448 juta geran
penyelidikan, menghasilkan 29,391 penerbitan berindeks, serta merekodkan
85 paten diluluskan, 142 paten difailkan dan 4,549 hak cipta berdaftar.

Di bawah Jabatan Penyelidikan dan Inovasi, RDICE akan difokuskan untuk
menterjemahkan kekuatan ini kepada nilai sebenar melalui pengukuhan
perlindungan harta intelek, kolaborasi industri serta penjanaan lesen, projek

spin-off dan peluang pekerjaan.

Sebagai manifestasi komitmen berterusan terhadap agenda RDICE, UiTM
memperuntukkan geran berjumlah RM2 juta daripada Kumpulan Wang
Pendapatan dan dana endowmen bagi memperkasa penyelidikan secara

mampan dan berimpak tinggi.

Dalam usaha memperluas laluan penyelidikan berimpak tinggi, AAGBS akan
membuat persediaan untuk memperkenalkan laluan PhD melalui APEL-Q
menjelang 2027. Seiring dengan itu, IPSIS akan membangunkan laluan PhD

berasaskan penerbitan berimpak tinggi, penghasilan produk dan industri.

Sebagai tambahan, semua fakulti hendaklah mengambil peranan aktif dalam
merangka dan menawarkan program berasaskan APEL-Q di semua peringkat
pengajian, selari dengan aspirasi pembelajaran fleksibel dan pengiktirafan

kepakaran.

Bagi teras impak seterusnya, Pembangunan Keupayaan, UiTM memberi
tumpuan kepada pembangunan bakat secara berterusan. Dengan kekuatan
lebih 9,000 staf akademik dan lebih 10,300 staf bukan akademik, keupayaan
insan perlu terus diperkasa bagi menyokong kelangsungan dan keberkesanan

operasi.

Kekuatan staf akademik diperkukuh dengan Ilebih daripada 3,800
berkelayakan PhD dan 2,700 berkelayakan profesional. Bagi
memperkasakan keupayaan intelektual, UiTM menyasarkan 60 peratus

pensyarah berkelayakan PhD menjelang 2030.

Sehubungan itu, Pelan Penggantian Bakat dan Pembangunan Kompetensi

Berstruktur dilaksanakan sebagai mekanisme jangka panjang untuk menjamin

kesinambungan kepimpinan dan keupayaan institusi. Melalui pementoran,
reskilling and upskilling, serta laluan kerjaya yang jelas, U'TM membina barisan

pelapis yang bersedia, dan mampu menyokong universiti secara mampan.

Perancangan ini perlu dilaksanakan secara strategik, berstruktur dan
bersistem, serta memerlukan kerjasama rentas jabatan yang melibatkan
Jabatan Pendaftar, ILD, Jabatan Akademik dan Antarabangsa, Jabatan
Bendahari, Jabatan Digital dan Pejabat Transformasi Universiti, sebagai Teras
Impak Milik Sepunya yang menuntut komitmen dan akauntabiliti bersama

semua jabatan terlibat.

Untuk merancakkan lagi agenda kecemerlangan akademik dan kepimpinan
intelektual, peranan Majlis Profesor UiTM akan terus diperkasa, bukan sahaja
melalui syarahan akademik, tetapi dengan penglibatan lebih aktif dalam
penulisan berimpak tinggi dan penghasilan idea strategik. Dalam mendepani isu
semasa, Majlis Profesor akan tampil lebih proaktif sebagai kumpulan pemikir

utama universiti, dengan mengemukakan pandangan kritis dan solusi bernas.

Selain itu, bagi menyokong sasaran peningkatan bilangan profesor kepada
sekitar 3 hingga 6 peratus, amalan mentor-mentee digalakkan bagi
membimbing dan memperkukuh laluan kepimpinan akademik dalam kalangan

ahli akademik.

Bagi Teras Impak : Kelestarian dan Tanggungjawab Sosial, UiTM
mempercepat agenda kelestarian kampus melalui pengurusan tenaga, mobiliti,
sisa dan perolehan hijau, selari dengan sasaran kebangsaan dan global. Agenda
net-zero dan kesihatan planet diinstitusikan melalui dasar serta amalan operasi

universiti.

Komitmen ini dizahirkan melalui pengukuhan kedudukan UiTM dalam Ul
GreenMetric dan THE Sustainability Score, serta pelaksanaan projek
kolaboratif berimpak tinggi Quintuple Helix bersama rakan strategik. Selari

dengan tadbir urus moden, pengukuhan amalan ESG bagi memastikan

keputusan universiti berteraskan amanah, integriti dan kelestarian.

Selari dengan agenda kelestarian kampus, UiTM telah melaksanakan
pemasangan sistem solar di 7 kampus dengan kapasiti keseluruhan 11,057
kWp, yang menyumbang lebih 36 peratus penggunaan tenaga di kampus
terlibat. Inisiatif ini mengurangkan kebergantungan kepada grid nasional, dan

pengurangan pelepasan karbon serta pengurusan tenaga yang lebih mampan.

Berteraskan pencapaian ini, U'TM merancang pelaksanaan projek solar
melalui Private Finance Initiative (PFI) di Kampus Puncak Alam bermula awal
2027 dengan kapasiti sekitar 11,000 kWp, di samping perancangan peluasan ke
13 kampus tertakluk kepada penelitian KPT dan MOF. Inisiatif ini menyokong
penjimatan kos utiliti, aspirasi Kampus Hijau serta berfungsi sebagai “living lab”

bagi pengajaran dan penyelidikan teknologi solar.

Bagi memperkukuhkan peranan universiti sebagai pemangkin kesejahteraan
masyarakat pula, inisiatif Duta Komuniti UiTM akan diperkenalkan oleh
Jabatan Jaringan Industri, Komuniti dan Alumni dan Pejabat Transformasi
Universiti. Dengan adanya duta-duta universiti ini, penglibatan dan kerjasama
dengan agensi komuniti setempat dapat diperkukuh secara lebih sistematik
dan berkesan dengan semangat “We Serve the Community”, selari dengan
aspirasi Masyarakat MADANI.

Selain itu, keterlibatan industri dalam ekosistem universiti melalui inisiatif
Industry on Campus (loC) dipergiat agar warga mendapat manfaat
sepenuhnya daripada platform ini yang mengutamakan pembangunan bakat,

pemindahan ilmu dan pendedahan industri yang berimpak.

Manakala, Teras Impak : Pertumbuhan dan Pembangunan Ekonomi,
kelestarian kewangan diberi penekanan melalui pembiayaan projek berimpak,
pengoptimuman kos dan kepelbagaian sumber pendapatan, yang digerakkan

melalui Inisiatif Pertumbuhan dan Pendanaan Mampan UiTM.

Melalui pelbagai model penjanaan hasil oleh iCEPS, endowmen, HASA, Hotel
UiTM, BITCOM, ZAWAF, MASMED, IBE, MITRANS, IIESM, IPSis, Penerbit
UiTM, UiTM Holdings Sdn Bhd, UiTM Private Education Sdn Bhd, UiTM
Technoventure Sdn Bhd, geran dalaman serta sokongan strategik lain, UiTM
telah merekodkan penjanaan RM646.94 juta Kumpulan Wang Amanah bagi
tempoh 2023 hingga 2025, manakala Kumpulan Wang Pengurusan
mencecah RM1.16 bilion. Pencapaian ini mencerminkan keupayaan UiTM

menjana pendapatan secara berstruktur dengan pelbagai kaedah.

Lanjutan daripada itu, pertumbuhan ekonomi universiti akan diperkukuhkan
melalui pembangunan Strategic Business Units (SBU), kerjasama pelaburan
dengan industri dan kerajaan, pengoptimuman aset serta pengkomersialan
penyelidikan. UiTM Photo Center (UPC) adalah antara yang dikenal pasti akan
berada bawah SBU.

Bagi Teras Impak : Kesejahteraan Komuniti & Organisasi, UiTM memberi
tumpuan kepada inisiatif kesejahteraan warga sebagai usaha berterusan untuk
membina persekitaran kerja dan pembelajaran yang sihat, seimbang dan
bermakna. Dalam hal ini, Jabatan Pendaftar sedang meneliti pendekatan yang

realistik dan berkesan bagi menyokong kesejahteraan warga universiti.

Insya-Allah, usaha ini menekankan kesedaran mengenai kesejahteraan,
sokongan kesihatan mental, dan perkhidmatan kaunseling. Antaranya menilai
pengaturan kerja fleksibel. Inisiatif ini mencerminkan kefahaman kepimpinan
terhadap realiti kerja semasa, dengan hasrat mewujudkan tempat kerja yang

produktif, inklusif dan berperikemanusiaan.

Pada masa yang sama, kesejahteraan warga perlu dilihat secara inklusif,
dengan setiap perancangan mengambil kira keperluan Orang Kurang Upaya
(OKU). Sehingga Oktober 2025, seramai 1,195 warga UiTM telah mendaftar
melalui Sistem All Care You, melibatkan mahasiswa, staf dan tanggungan
OKU. OKU bukan isu terpencil, tetapi sebahagian daripada realiti universiti,



66.

67.

15

yang menuntut dasar dan kemudahan berteraskan empati, akses dan

kesaksamaan.

Dalam menyokong kesejahteraan organisasi, keupayaan warga mendepani

manipulasi digital menjadi semakin penting dalam era keterbukaan maklumat.

Selari dengan hasrat ini, Program Kesedaran Media Literasi dirangka bagi
membentuk jaringan warga UiTM memiliki jati diri dan ketahanan literasi
media yang tinggi, serta tidak mudah terpengaruh dengan manipulasi digital
yang bercanggah dengan teras pemikiran dan aspirasi UiTM. Usaha ini
diperkukuh melalui Pusat Pengajian Perang Saraf Media dan Informasi
(CMIWS).

Hadirin sekalian,

68.

69.

70.

Cabaran utama UiTM ialah kewangan. Bagi menyokong pelaksanaan
Perancangan Strategik 2026, UiTM mengangkat tema belanjawan
“Belanjawan Mampan: Kebersamaan Diperkukuh, Akademia Diperkasa”,
yang mencerminkan komitmen universiti mengurus sumber secara berhemah,
inklusif dan berfokus kepada teras akademia sebagai nadi kecemerlangan

institusi.

Alhamdulillah, pada tahun 2026, UiTM menerima geran Kerajaan RM2.27
bilion daripada Kementerian Pendidikan Tinggi, meningkat 12 peratus
berbanding tahun sebelumnya, serta peruntukan HASA sebanyak RM167 juta.
Digabungkan dengan hasil dalaman, peruntukan ini memberi keutamaan kepada
operasi teras universiti, khususnya pengajaran dan pembelajaran, aktiviti

pelajar serta kebajikan staf.

Namun, hampir 27 peratus perbelanjaan universiti tertumpu kepada utiliti.
Oleh itu, penjimatan perlu menjadi budaya kita bersama. Hasil inisiatif
kecekapan tenaga, kos elektrik UiTM Shah Alam berjaya dikurangkan daripada
hampir RM28 juta pada 2024 kepada sekitar RM25.4 juta pada 2025.

Penggunaan air turut menurun sekitar 20 peratus, manakala pelaksanaan
MyUiTMPhone merekodkan penjimatan kos telefon sehingga 44 peratus
berbanding tahun 2021.

Dari sudut kos, penggunaan tenaga solar juga terbukti lebih cekap dengan kos
purata hampir 50 peratus lebih rendah berbanding tenaga grid, dan telah

menjana penjimatan kos elektrik sekitar RM1.69 juta sepanjang tahun 2025.

Kejayaan ini membuktikan bahawa penggunaan sumber yang berhemah dan
kesedaran bersama, mampu menghasilkan penjimatan yang bermakna.
Sehubungan itu, amalan baik di UiTM Shah Alam wajar dijadikan rujukan dan
disesuaikan oleh seluruh kampus UiTM agar usaha penjimatan dapat
digerakkan secara menyeluruh dan berterusan. Insya-Allah, melalui
penyelenggaraan paip-paip lama, penggantian kepada meter pintar dan kawalan
pembaziran, UiTM berupaya merealisasikan penjimatan dengan pengurangan

penggunaan utiliti sekurang-kurangnya 3 peratus.

Warga UiTM semua,

73.

74.

75.

Kelestarian kewangan tidak sekadar tentang penjimatan perbelanjaan, tetapi
juga mengenai cara pengurusan berhemah diterjemahkan kembali kepada

kemudahan dan kesejahteraan warga di seluruh kampus.

Pada tahun 2025, di bawah RMK-12 Rolling Plan 5, UiTM telah menerima
peruntukan pembangunan hampir RM1 bilion, meliputi projek pembangunan,
penyelenggaraan fasiliti usang dan naik taraf mesra OKU, dengan 83 projek

diluluskan.

Momentum ini diteruskan pada tahun 2026 melalui RMK-13 Rolling Plan 1,
dengan peruntukan pembangunan melebihi RM921 juta dan 25 projek baharu
merangkumi pembangunan, ICT serta perolehan peralatan pengajaran dan
pembelajaran. Pelaburan ini memastikan kemudahan kampus kekal selamat,

kondusif dan menyokong keperluan akademik serta operasi universiti.

Selaras dengan prinsip ini, UITM akan menerima 14 buah bas baharu bernilai
RM11.9 juta, dengan anggaran RM850 ribu setiap unit, untuk dimanfaatkan
oleh hampir keseluruhan cawangan UiTM, bagi meningkatkan kecekapan
operasi, dan keselesaan pergerakan pelajar serta staf. Insya-Allah, penambahan
bas diusahakan secara berperingkat, tertakluk kepada keutamaan dan

kemampuan kewangan universiti.

UiTM turut memanfaatkan Bahagian Zakat, Sedekah dan Wakaf (ZAWAF)
sebagai pelengkap kepada sumber pembiayaan sedia ada. Pada tahun 2025,
ZAWAF berjaya mengutip lebih RM17 juta, yang dimanfaatkan untuk membantu
lebih 15,000 pelajar, khususnya daripada keluarga berpendapatan rendah dan

golongan rentan.

Buat pertama kalinya sejak penubuhan Wakaf UiTM, projek pembangunan
wakaf berjaya dilaksanakan melibatkan kemudahan asas, kesihatan dan mesra
OKU.

Alhamdulillah, tahun lepas UiTM menerima lebih RM2.8 juta dari penyumbang
melalui zakat korporat. Penghargaan dan terima kasih yang tidak terhingga
kepada semua syarikat korporat dan individu yang terlibat, termasuk Tabung Haiji
yang merupakan penyumbang terbesar sebanyak RM1.5 juta. Justeru, ZAWAF
diharapkan terus memperluaskan impaknya agar lebih ramai pelajar dan

warga yang memerlukan dapat dibantu.

Selain itu, dalam memastikan pendidikan percuma terus dapat diakses oleh
anak bangsa, dana endowmen UiTM dimanfaatkan secara strategik untuk
meringankan beban kewangan pelajar dan menyokong kecemerlangan
universiti. Sepanjang tahun 2025, sebanyak RM19.17 juta telah dimanfaatkan
bagi biasiswa pelajar, penyelidikan khas, mobiliti pelajar serta pengajaran

dan pembelajaran.

UiTM juga telah membiayai RM3 juta setahun kepada sekitar 2,000 pelajar
yang kurang berkemampuan untuk menerima manfaat Program Pra-

Pendidikan Tinggi.

Sehubungan itu, bagi tahun 2026, UiTM menyasarkan peningkatan 10 peratus
dalam pencarian dana, agar manfaat pendidikan percuma ini dapat

diperluaskan secara mampan dan berimpak.

Inilah kelestarian kewangan UiTM yang digerakkan melalui zakat dan sedekah,
berpaksikan nilai, keprihatinan dan kesejahteraan insan, selari dengan Model
BUDI dan UiTM2030.

Warga UiTM sekalian,

84.

85.

86.

87.

Baru-baru ini, dalam amanat Perdana Menteri, YAB Dato’ Seri Anwar lbrahim

telah mengumumkan peruntukan RM15 juta bagi inisiatif Dapur Siswa.

Di UiTM, Dapur Hal Ehwal Pelajar (HEP) kini beroperasi di 58 lokasi di seluruh
sistem sebagai mekanisme sokongan kepada pelajar yang memerlukan. Bagi
tahun 2026, UiTM telah mengemukakan permohonan peruntukan RM600,500
di bawah inisiatif Dapur MADANI Kementerian Pendidikan Tinggi, bagi
memastikan operasi dapur ini dapat diteruskan dan diperkukuh secara

berperingkat.

Usaha ini turut diperkasakan melalui kolaborasi strategik bersama rakan luar,
termasuk pemberian wang saku dan Program Korban UiTM-Bank Rakyat,
yang menyalurkan makanan sedia dimakan kepada pelajar secara terancang

dan lestari.

Inilah usaha yang diperjuangkan bagi memastikan tiada pelajar terpinggir
akibat kekangan keperluan asas dan membolehkan mereka meneruskan

pembelajaran secara terangkum.

Hadirin yang dikasihi sekalian,

88.

89.

90.

91.

92.

Seperti yang telah dinyatakan dalam amanat tahun lalu, universiti telah
menetapkan sasaran enrolmen sekitar 170,000 pelajar prasiswazah, selaras
dengan saranan Prime Minister Advisory Council (PMAC) dan kelulusan

Lembaga Pengarah Universiti pada Oktober 2025.

Di samping itu, pengambilan 30,000 pelajar pascasiswazah, profesional dan
laluan pembelajaran fleksibel, termasuk pembelajaran sepanjang hayat
akan terus dipergiat sebagai sebahagian daripada strategi pertumbuhan UiTM

yang lebih mampan.

Pada masa yang sama, kempen “Jadikan UiTM Pilihan Nombor Satu”
diteruskan sehingga 2030, kepada lepasan Sijil Pelajaran Malaysia (SPM)
khususnya dalam kalangan pelajar Melayu, anak negeri Sabah dan Sarawak
serta komuniti Orang Asli. UiTM menyasarkan sekurang-kurangnya 25 peratus
lepasan SPM memilih UiTM sebagai destinasi pertama mereka pengajian di

peringkat pendidikan tinggi.

Bagi mengoptimumkan kos dan kecekapan, UiTM melalui Jabatan Akademik
dan Antarabangsa akan melaksanakan konsolidasi penawaran program
dengan perluasan kaedah Open Distance Learning (ODL), tanpa menjejaskan

kualiti akademik.

Pendekatan ini membolehkan UiTM mengawal kepadatan kampus,
meningkatkan kualiti pengalaman pembelajaran, serta mengukuhkan
pengurusan kewangan secara lebih seimbang. Sebagai langkah awal,
pengurusan semula pengambilan akan difokuskan di kampus-kampus yang
berdepan kepadatan tinggi seperti Sungai Petani, Raub, Sri Iskandar,
Seremban 3 dan Rembau, serta penyelarasan unjuran pengambilan mengikut

program berdasarkan kapasiti dan kebolehpasaran graduan.

Hadirin sekalian,

93.

94.

95.

96.

97.

98.

Dalam melangkah ke UiTM2030, kita menyedari bahawa kecemerlangan
universiti bukan hanya ditentukan oleh struktur, sistem dan penarafan, malah
terbina atas kesejahteraan insan yang mengemudikannya. Atas kesedaran
inilah, UiTM memperkenalkan Model BUDI sebagai kerangka nilai yang perlu

dihayati oleh seluruh warga universiti.

Model BUDI melengkapkan ESI dan iDART sebagai asas pembentukan DNA

UiTM ke arah persekitaran kerja yang sihat, seimbang dan bermakna.

Dalam kerangka ini, UiTM merupakan sebuah universiti yang eksklusif pada
mandatnya, namun inklusif pada kemanusiaannya. Setiap warga diraikan
tanpa mengira latar belakang sosioekonomi, usia atau keupayaan. Inilah

prinsip yang memastikan tiada warga terpinggir dalam pelaksanaan.

Berteraskan keseimbangan insan yang menyeluruh merangkumi intelek,
emosi, rohani dan jasmani, Model BUDI diperkukuh melalui pembinaan akal
budi, hati budi dan budi pekerti.

Seperti yang ditekankan oleh YB Menteri Pendidikan Tinggi dalam Perutusan
Tahun Baharu 2026, warga pendidikan tinggi merupakan kelompok Akal Budi
Nusa atau Brain of the Nation, iaitu kelompok intelektual yang memandu hala
tuju dan masa depan negara. Inilah amanah akal budi yang perlu kita pikul

bersama.

e Akal budi membimbing kita berfikir dan membuat keputusan dengan
waras serta berilmu;
e Hati budi membentuk niat, empati dan keikhlasan; manakala,

e Budi pekerti dizahirkan melalui sikap, tutur kata dan tindakan seharian.

Apabila ketiga-tiganya bergerak seiring, prestasi tidak terpisah daripada nilai,

dan kerja menjadi amanah serta ibadah, bukan beban.

Model BUDI menuntut sokongan kepimpinan, tadbir urus yang cekap dan
pengurusan sumber yang berhemah. la adalah tanggungjawab bersama
untuk membina ekosistem UiTM yang saling menghormati dan memanusiakan

warganya.

Diharap pendekatan ini bakal melahirkan insan yang seimbang, berintegriti
dan berjiwa besar. Insya-Allah, UiTM akan terus melangkah sebagai universiti

yang bukan sahaja berimpak tinggi, tetapi bernilai tinggi.

Warga UiTM sekalian,

101.

102.

103.

104.

Dalam melaksanakan amanah, kita sering memberi tumpuan kepada
pencapaian dan hasil. Namun, tekanan kerja dan keletihan mental yang tidak
ditangani sepenuhnya, yang akhirnya boleh menjejaskan produktiviti serta kualiti

hidup warga universiti.

UiTM tidak mahu kejayaan universiti diukur pada zahir semata-mata. Kita
mahukan kecemerlangan yang holistik, yang bergerak seiring dengan
kesejahteraan insan melalui keseimbangan kerja, kehidupan, serta penjagaan

kesihatan mental dan fizikal.

Mengikut data daripada Pusat Psikologi dan Kaunseling, rekod saringan
kesihatan terkini menunjukkan 4 peratus daripada 7,560 staf, serta 11.5
peratus daripada 27,264 pelajar baharu, berada dalam kategori berisiko.
Faktor seperti tekanan beban kerja, kewangan, dan isu kesihatan, jika tidak

ditangani lebih awal, boleh menjejaskan kesejahteraan warga universiti.

Dalam memelihara kesejahteraan mental warga, peranan KKUiTM, MITASA,
UTIMAS, PEWANI dan PPUITM sebagai penggerak bersama serta
mekanisme semak dan imbang melalui pendekatan AKRAB amat penting
dalam membina budaya kebersamaan dan sokongan rakan sebaya di UiTM.

Atas kesedaran ini, Jabatan Pendaftar memperkenalkan inisiatif Sihat@40+
bagi menggalakkan pemeriksaan kesihatan awal dalam kalangan pegawai
berumur 40 tahun ke atas. Langkah pencegahan ini penting, kerana
pencegahan awal lebih baik daripada rawatan, dan warga yang sihat ialah

asas kepada organisasi yang lestari.

Dalam konteks ini, U'TM memperuntukkan sekitar RM41.2 juta setahun bagi
keperluan perubatan dan kesihatan warga. Angka ini mencerminkan komitmen
universiti, namun pada masa yang sama mengingatkan kita bahawa menjaga

kesihatan ialah tanggungjawab bersama.

Sebagai sokongan kepada gaya hidup sihat, UiTM turut menambah baik fasiliti
fizikal. Alhamdulillah, penggantian trek sintetik baharu stadium UiTM Shah
Alam telah berjaya disiapkan pada 19 Januari lalu dengan kos RM3.2 juta,

menggunakan Tabung Amanah Pengurusan UiTM.

Lanjutan dari pada perkara ini, usaha penyediaan trek kesihatan yang dikenali
sebagai ‘Purple Track’ dan gim terbuka di kampus-kampus diteruskan bagi
menggalakkan aktiviti fizikal secara santai. Sebanyak RM50 ribu diperuntukkan

kepada 29 pusat kos yang berjumlah RM1.45 juta untuk tujuan itu.

Seiring dengan itu, kesejahteraan warga turut merangkumi aspek keselamatan,
melalui peranan Polis Bantuan UiTM, insya-Allah persekitaran kampus kita

kekal aman, selamat dan sejahtera.

Tidak ketinggalan, kesejahteraan keluarga turut diberi perhatian. Buat masa ini,
hanya 10 daripada 34 kampus UiTM mempunyai TASKA berdaftar, dan
kemudahan ini wajar diperluaskan secara berperingkat agar urusan penjagaan

anak kakitangan lebih terjamin.

Kesemua inisiatif ini bukan sekadar sokongan, sebaliknya menjadi asas kepada
pembentukan budaya kerja yang lebih sihat, berperikemanusiaan dan lestari.

Warga UiTM yang dikasihi sekalian,

112.

113.

114.

115.

116.

117.

UiTM bukan sekadar sebuah institusi pendidikan, tetapi sebuah amanah besar
yang digalas bersama oleh seluruh warga, bermula dari peringkat pengurusan
tertinggi, ketua-ketua PTJ, para pensyarah, staf pentadbiran, para pelajar,
sehinggalah alumni yang komited membawa nama universiti ini ke mana sahaja

kita melangkah.

Kepada barisan kepimpinan, kita perlu memimpin manusia dan mengemudi
institusi dengan hala tuju yang jelas, meninggalkan budaya ‘work in silo’ dan
memperkukuh kerjasama rentas PTJ. Kejayaan UiTM lahir daripada sinergi

kolektif dan kepimpinan yang responsif.

Kepada warga akademik yang merupakan agen pencetus transformasi
pendidikan tinggi negara, kita mempunyai lebih 9,000 staf akademik. Di bahu
andalah, terletaknya teras kecemerlangan UiTM. Dalam tekanan landskap
pendidikan tinggi, bimbingan berhemah, komunikasi jelas dan empati akan

memanusiakan ilmu dan membina kepercayaan.

Kepada warga pentadbiran, terima kasih atas peranan anda sebagai tulang
belakang operasi universiti. UiTM adalah rumah kedua kita. Teruskan
perkhidmatan berlandaskan integriti, meningkatkan kecekapan dan

profesionalisme, sambil mengekalkan keseimbangan hidup yang sihat.

Allah SWT berfirman: “Wahai orang-orang yang beriman, bertakwalah kamu
kepada Allah dan carilah wasilah untuk mendekatkan diri kepada-Nya serta
berjuanglah pada jalan-Nya, agar kamu beroleh kejayaan.” (Surah al-Ma’idah:
35). Ayat ini mengingatkan kita bahawa kerja yang dilakukan kerana Allah adalah

amanah dan ibadah, yang melahirkan rezeki halal serta keberkatan.

Kepada anak-anak pelajar UiTM, manfaatkan peluang menuntut ilmu, bina jati
diri, disiplin dan daya tahan, inilah DNA UiTM. Jaga solat, pelihara adab dan

gunakan media sosial dengan bijak. UiTM sentiasa ada untuk membantu.

Kepada Majlis Perwakilan Pelajar Sesi 2025/2026 diharapkan terus
memainkan peranan sebagai rakan strategik universiti dalam memperkukuh
pemerkasaan mahasiswa UiTM secara matang, berhemah dan

bertanggungjawab.

Kepada para alumni UiTM, kejayaan anda adalah cerminan kekuatan universiti
ini. Ikatan dengan UiTM bukan sekadar status sebagai bekas pelajar, tetapi
semangat kebersamaan yang terus hidup. Dengan hampir 865 ribu alumni,
bersamaan hampir satu daripada setiap 36 warganegara Malaysia, alumni

UiTM membentuk jaringan yang luas dan berpengaruh dalam masyarakat.

Di mana sahaja anda berada, walaupun tidak lagi di kampus, nilai dan
semangat UiTM terus mengalir dalam diri. Bak kata pepatah, cubit paha
kanan, paha Kkiri terasa. Justeru, marilah kita terus bersatu, dan membina legasi
bersama. Berpautlah kepada fakulti yang melahirkan anda, dan pulanglah

membawa bakti, ilmu dan jaringan demi kekuatan UiTM. UiTM tetap di hati.

Untuk makluman, buat pertama kalinya dalam Amanat Naib Canselor UiTM, kita
menjemput Persatuan Pesara UiTM (PESUTIMA) untuk turut sama hadir, dan
kehadiran ini adalah simbol kesinambungan silaturrahim antara warga yang

pernah mencurah bakti kepada universiti keramat ini.

Sehubungan itu, UiTM ingin menggalakkan kita semua untuk menyertai skim
khairat kematian UiTM sebagai satu ikhtiar kebajikan yang membawa manfaat
dunia dan akhirat. Seterusnya, kepada warga yang bakal bersara, sertailah

PESUTIMA agar kesinambungan kebajikan ini dapat diteruskan.

Insya-Allah, kerjasama yang baik dengan PESUTIMA yang semakin bertambah

bilangan ahlinya akan diperkukuhkan, demi kemashalatan keluarga UiTM.

Hadirin yang saya hormati,

124.

125.

126.

127.

128.

Hampir tujuh dekad lalu, bermula sebagai Dewan Latehan RIDA pada tahun
1956, UiTM diwujudkan dengan amanah besar untuk membina keupayaan anak
bangsa melalui ilmu. Dari sebuah dewan latihan kecil, UiTM berkembang
menjadi universiti nasional yang terbesar. Evolusi ini mengajar kita bahawa
institusi yang matang dibina melalui ketahanan, disiplin dan kesetiaan kepada

ilmu.

Ahli ilmuwan Islam, Ibnu Khaldun, menjelaskan bahawa institusi dan tamadun
akan diuji apabila mencapai kematangan. Ujian itu bukan tanda kelemahan,

tetapi lumrah sejarah.

UiTM hari ini berada pada fasa kematangan itu. Sebagai perintis dan peneraju,
kita akan menjadi perhatian dan tumpuan. Namun UiTM teguh berdiri
berlandaskan Akta 173 (Seksyen 1A) dan Perkara 153 Perlembagaan
Persekutuan. Berteraskan mandat negara dan amanah kepada bumiputera, kita
mesti kekal tenang, bersatu dan berprinsip, terus mempertahankan ilmu dan

nilai sebagai benteng harapan anak bangsa.

Sehubungan dengan itu, warga UiTM diseru menghayati semula semangat
penubuhan universiti ini, dan sebagai kesinambungannya, Kempen Alumni
Filantropi UiTM diperkenalkan untuk menggalakkan sumbangan alumni kepada

alma mater.

Seiring dengan kematangan UiTM sebagai institusi nasional, universiti ini terus
memperkukuh iltizam terhadap agama, bangsa dan institusi Raja-Raja
sebagai teras pembinaan jati diri bangsa. Dalam konteks ini, UiTM telah
menganjurkan Konvensyen 152 Peringkat Kebangsaan bagi memperteguh
kedudukan bahasa Melayu sebagai bahasa kebangsaan, bahasa perpaduan
dan bahasa pendidikan, selaras dengan Titah Seri Paduka Baginda Yang di-
Pertuan Agong serta peruntukan Perkara 152 Perlembagaan Persekutuan.

Tahun ini, marilah kita menghidupkan kembali roh penubuhan UiTM dalam
cara kita bekerja dan berkhidmat, serta mewariskannya agar UiTM kekal

bermakna untuk tujuh dekad yang akan datang, insya-Allah.

Hadirin yang dihormati sekalian,

130.

131.

132.

133.

134.

Sebagai sebahagian daripada hala tuju UiTM bagi tahun 2026, terdapat

beberapa pemakluman penting.

Pemakluman pertama, satu jawatankuasa telah diwujudkan untuk mengkaiji
semula kriteria kenaikan pangkat staf akademik. 4 laluan telah diperkenalkan

dan ini merupakan proses penambahbaikan berterusan.

Pemakluman kedua, dalam usaha memperkukuh kesejahteraan kerjaya dan
motivasi warga pentadbiran, Jabatan Pendaftar sedang membangunkan
komponen kenaikan pangkat staf pentadbiran yang lebih telus dan
berasaskan prestasi sebenar. Penilaian ini dilaksanakan melalui Penilaian
Tahap Organisasi (PTO) dan Penilaian Tahap Potensi (PTP), dengan

pemarkahan yang berasaskan bukti serta pencapaian kerja yang nyata.

Pelaksanaan inisiatif ini akan bermula pada tahun 2026, melibatkan gred 9 dan
gred 10, termasuk kenaikan pangkat secara one-off, sebagai langkah

penambahbaikan sistem yang lebih adil, objektif dan berintegriti.

Ketiga, sebagai langkah strategik memperkukuh pengantarabangsaan, UiTM
akan menubuhkan Pejabat Koordinasi UiTM-COMSTECH yang berperanan
sebagai pusat penyelarasan kerjasama UiTM dengan negara OIC dalam bidang
sains, teknologi, inovasi dan kelestarian. Melalui pejabat ini, UiTM bakal muncul
sebagai hab rujukan ASEAN-OIC, sekali gus memperkukuh peranan Malaysia

dan UiTM dalam diplomasi akademik serta pembangunan ilmu dunia Islam.

Keempat, tahun ini, kita akan menyaksikan satu momen bersejarah apabila
UiTM menyertai secara rasmi Misi Satelit U'TMSAT-2, di Tsukuba Space
Center, Jepun pada 3 Februari 2026 ini. Alhamdulillah, keterlibatan UiTM
dalam ekosistem teknologi angkasa, data satelit serta pembangunan bakat

negara dalam teknologi masa depan.

Kelima, UiTM telah meluluskan penubuhan Pusat Kecemerlangan Industri
yang pertama, iaitu Institut Mikroelektronik dan Semikonduktor, sebagai
usaha memperkukuh ekosistem bakat industri semikonduktor negara.
Alhamdulillah, Belanjawan Tahun 2025 telah memperuntukkan RM20 juta
kepada UiTM untuk tujuan ini.

Perkara keenam, pelancaran buku dokumen penting universiti iaitu Pelan
Strategik UiTM2030. Melalui inisiatif Pejabat Transformasi Universiti, Pelan
Strategik UiTM2030 akan dilancarkan sekitar bulan Februari, sebagai
panduan strategik UiTM untuk tempoh lima tahun akan datang. Pelan ini akan
menjadi rujukan utama UiTM dalam memastikan transformasi UiTM
dilaksanakan agar selari dengan aspirasi nasional serta keperluan masa

hadapan.

Sehubungan itu, ekosistem komunikasi juga diberi perhatian khusus kepada
platform pengisytiharan awam yang telah mula dilaksanakan di bawah
Pejabat Komunikasi Strategik bagi memperkukuh tadbir urus komunikasi
universiti. Setiap warga akademik bertanggungjawab mengisytiharkan bidang
kepakaran masing-masing apabila membuat pernyataan awam, sama ada di
media sosial atau saluran rasmi, selaras dengan Akta 605. Pendekatan ini
bertujuan memperkasa peranan akademik sebagai intelektual awam yang
beretika, sekali gus memanfaatkan kepakaran universiti untuk masyarakat,

sejajar dengan aspirasi YB Menteri Pendidikan Tinggi.

Hadirin sekalian,

139. Dalam tempoh kurang tiga minggu, kita akan menyambut Tahun Baharu Cina,
seterusnya Ramadan al-Mubarak. Saya mengambil kesempatan ini untuk
mengucapkan Selamat Tahun Baharu Cina kepada seluruh warga UiTM

berbangsa Cina.

140. Kepada seluruh umat Islam, selamat menunaikan ibadah puasa menjelang bulan
Ramadan. Marilah kita membuat persiapan rohani dan jasmani, agar ibadah
yang dilalui menjadi kemenangan besar dari sudut keimanan, keinsafan dan

perubahan diri, insya-Allah.

141. Tidak dilupakan juga, titipan doa buat saudara-saudara kita di Gaza, sambil
memainkan peranan kemanusiaan sejagat melalui Himpunan Solidariti: Gaza
Dihatiku@UiTM.

142. Kepada anak-anak pelajar UiTM yang bakal menghadapi peperiksaan akhir,

didoakan ketenangan dan kejayaan. Berusahalah dengan disiplin dan integriti.

143. Semua momen ini, dari perayaan, ibadah dan perjuangan menuntut ilmu,
mengingatkan kita bahawa UiTM bukan sekadar tempat bekerja dan belajar,
tetapi ruang membentuk insan dan masa depan anak bangsa. Selagi UiTM
berdiri atas ilmu, adab, nilai dan amanah, insya-Allah ia akan terus menjadi

benteng harapan anak bangsa.



144. Saya akhiri dengan dua rangkap pantun:

Sirih junjung dalam jambangan,
Adat warisan pusaka bangsa;
Usaha dan takwa seiring sejalan,

Membentuk insan pekerti mulia.

Puteri raja cantik bersanggul,
Berbaju kurung teluk belanga;
RIDA memacu universiti terunggul,

Tujuh dekad diharungi bersama.

Sekian,

Wabillahi taufiq walhidayah wassalamualaikum warahmatullahi wabarakatuh.

Disediakan:

Pejabat Komunikasi Strategik
Universiti Teknologi MARA
UiTM Shah Alam

28 Januari 2026

